
Дунейр къэкIухьи, уи унэ ихьэж.
Лъэпкъ Iущыгъэ:

Дунейм
щыхъыбархэр

Тхыдэ

Лъэпкъ проектхэр

Фэеплъым
теухуа  пэхуэщIэ

Зэпэщу ирихьэлIэжынущ

ГумащIагъэм дыхуриджами…

Щапхъэ  тхуэхъуа  нэхъыжьыфI

Урысей географие зэгухьэныгъэм и Сочэ 
 къалэ къудамэм хэт, лъахэхутэ емызэшыж 
Ворошилов Владимир и Iэрытх гъэщIэ-
гъуэнхэм ящыщ зыщ «Убых хэкум и тхыдэ-
этнографие очеркхэр» зыфIищар.

АБЫ къызэрыщыгъэлъэгъуамкIэ, убыххэм-
рэ шапсыгъхэмрэ я щIыр щызэпыхьэ Шахэ 
псышхуэр хым щыхэхуэжым деж, 1839 гъэм и 
мэлыжьыхь-накъыгъэ мазэхэм я зэблэкIы-
гъуэм пащтыхьыдзэр псы щIыIукIэ къесы-
лIэри, абдежым залымыгъэ хэлъу зыщи-
гъэбыдат. Ар дыдэм щыхьэт тохъуэ тхыдэтх 
цIэрыIуэ Половинкинэ Татьянэ «1839 гъэм 
Шахэпэ щитIысыкIа урысыдзэр» и тхыгъэри. 

АтIэми, Шахэ и псыхъуэр тхыдэ и лъэныкъуэ-
кIэ телъыджащэщ. Ар лIэщIыгъуэкIэрэ Шап-
сыгъымрэ Убыхымрэ я гъунапкъэу щытащ. 
Илъэси 160-рэ ипэкIэ мы тIуащIэм адыгэхэмрэ 
аптIэхъуэхэмрэ я къуажэу 70-м щIигъу дэсы-
гъащ. 

Къызэризэум къыдэкIуэу, а щIыпIэм зыщ-
ригъэнэну унафэ зыхуащIа генерал Раевский 
Николай хузэщIагъэуIуа дзэм хэтт Тенгинскэ, 
Навагинскэ полкхэм къыхаша батальону 8, хы 
ФIыцIэ къэзакъ-ныбэрыпщхэм (пластунхэм) 
я лъэсырыкIуэ-губгъуэхутэ полкыу 2, Iэщэ 
шынагъуэу а зэманым къалъытэу щыта топ 
24-р зыгъэIэрыхуэ ротэу 2. 

Дэ къызэрытлъытэмкIэ, зауэ гущIэгъуншэр 
иухыным иджыри илъэс 25-рэ хуэдиз иIэжу, 
Шахэ псышхуэр хым щыхэхуэжым деж 
 зыщ ы зыубгъуа мэзылъэ тафэмрэ абы къе-
дза ныджэ бгъуфIэшхуэмрэ зыщигъэбыдэн 
папщIэ, урысыдзэм къаруушхуэ ирихьэлIауэ 
зэрыщытар къызыхэщыж дэфтэрхэр дунейм 
къызэрытрагъэхьэжыр фIыщ. Сыту жыпIэмэ, 
абыхэм къагъэлъэгъуэж ди лъэпкъэгъухэм я 
хуитыныгъэмрэ я хэкумрэ яхъумэжын папщIэ 
лIыгъэу зэрахьар зыхуэдизыр. 

 Я зыхуэгъэхьэзырыкIэри 
телъыджэт

1839 гъэм мэлыжьыхьым и 23-м Севасто-
поль кхъухь тедзапIэм къыIукIри, Керчь псы 
дэлъэдапIэм (хыжьэм) дыхьащ хы ФIыцIэ 
флотым и 2-нэ эскадрэр. «Императрица Ека-
терина», «Память Евстафия», «Адриано-
поль»,  «Султан Махмуд», «Силистрия» 
кхъухь хэмрэ «Штандарт» фрегатымрэ зыхэт 
хыдзэм я унафэщIыр адмирал Лазарев Ми-
хаилт. Махуэ бжыгъэ нэхъ дэмыкIыу абыхэм 
гъусэ яхуэхъуащ «Агатополь», «Тендос», 
«Бургас», «Браилов» фрегатхэр, «Меркурий» 
бригыр, «Северная звезда» бахъэрызекIуэ 
кхъухьыр, «Легкий» тендерыр, «Ориандэ» 
яхтэр. 

Теуэм апхуэдизкIэ ерыщу икIи зэгъэкIуауэ 
зыхуагъэхьэзырати, ищхьэкIэ зи гугъу тщIа 
кхъухьхэм къищынэмыщIа, зекIуэм хузэщIа-
гъэуIуа дзэм папщIэ, Темрыкъуэ (Темрюк) те-
дзапIэм нэхъ пасэу щаузэдат сатуущI 
 кхъухьхэм хуэдэу 9. Абыхэм щIэгъэхуэбжьауэ 
ирагъэзагъэрт зэрыпхъуакIуэхэр щитIы-
сыкIыну щIыпIэм щаухуэну быдапIэм ира-
хьэлIэну пкъыгъуэхэмрэ Iэмэпсымэхэмрэ, 
лэжьакIуэ папщIэу къагъэсэбэп выхэмрэ 
шыхэмрэ, Iэщым ирагъэшх мэкъумылэмрэ 
ахэр зыщIащIэ шыгу-выгухэмрэ, Симферо-
поль Ерыскъы комиссэм къахузэригъэпэща-
уэ, шэрджэсыщIым щитIысыкIыну дзэр ма-
зитIкIэ зыхурикъун шхынри абы хэтыжу. 

Къэнэжар зауэлIхэмрэ ахэр здэIэпхъуэм 
зыщIэсыну чэтэн унэхэмрэ, зауэм хуэгъэпса 
топхэмрэ топышэхэмрэ, нэгъуэщI-къинэ-
мыщIхэри кхъуафэхэм ирагъэзэгъэжыныр 
арати, къыздикIари къыздихуари ямыщIэ 
хыжь куийм къыкIэлъыкIуэ махуитIым и 
кIуэцI кIэ дзэм заригъэгъэхъеякъым. 

ИкIэм-икIэжым, мэлыжьыхьым и 28-м, 
жьапщаер щыувыIэм, хыдзэм хэтхэм кхъуа-
фэхэм зрагуэшащ. Апхуэдэ щIыкIэм тету, 
 теуэм хуэгъэпса зекIуэ шынагъуэр Тамань 
 тедзапIэм къыIукIри, Керчь псы дэжыпIэмкIэ 
хы ФIыцIэм къытехьащ. Ауэ мыбдежми, езы 
Тхьэш хуэм зауэшыхэм закъригъэщIэжыну 
хэта фIэкIа умыщIэну, хыжькуийм аргуэру 
«зыкъигъэубэлэцыжащ». УвыIэгъуэ имыIэу 
къепща жьапщэм зэтриIыгъа кхъухьхэр Шахэ 
Iуфэ щынэсар накъыгъэм и 2-м шэджагъуэ 
нэужьыфI  хъуауэщ. Дзэр пщыхьэщхьэхуэ-
кIуэу хамэ щIыгу ибутIыпщхьэну дзыхьщIы-

гъуэджэти, Шахэрэ Субэшрэ (Шупашэ, иджы 
Матросская щель) хым щыхэхуэжым я зэ-
хуаку дэлъ псы гущIыIум деж, зауэлIхэр зэрыс 
кхъуафэхэр жэщ псом и кIуэцIкIэ уфафэ-
уфэразэу щаIыгъащ. 

«ЗэрытпимыкIуэтынури 
гурыIуэгъуэт» 

Теуэр зэрекIуэкIынум и хъыбарыр нэхъ 
пасэу зылъэIэса убыххэмрэ шапсыгъхэмрэ, 
кхъухьхэр гъунэгъу къазэрыхуэхъур щалъа-
гъум, лъэныкъуэ псомкIи къикIыу, хыдзэр 
щитIысыкIыну щIыпIэм къекIуэлIэн щIадзащ. 

Генерал Раевскэм зэрыжиIэжымкIи, бгы-
рыс хэм дзэр щитIысыкIыну зыхуагъэфэща 
щIыпIэм апщIондэхукIэ я къарухэр тIэкIу-
тIэкIуурэ кърашалIэрт. Теуэм щIимыдзэ ипэ, 
Iэгъуэблагъэм къегъэщIылIа къуажэ цIыкIу 
псоми къикIыу, Iуащхьэхэм къыщхьэдэхыурэ, 
хэкупсэхэр гуп-гупурэ джабэ нэкIухэм 
 къеххэрт.

ЯпэщIыкIэ бгырысхэм щызэхуэсу щIадзащ 
Шахэ хы ныджэм къыщытелъадэм и гъунэ-
гъуу ижьырабгъу лъэныкъуэмкIэ щыIа жыг 
гуэрэныбэм и Iэгъуэблагъэм. Ар ижь-ижьыж 
лъандэрэ къадекIуэкI я тхьэелъэIупIэт, «Тхьэ-
хущынэ щыгу» зыфIаща лъагапIэм и лъаб-
жьэкIэ щыIэу. 

ИпэжыпIэкIи (дэфтэрхэм къызэрыхэ-
щыжым кIэ), иджырей Сочэ къалэм хра-
гъэубыда Головинкэ (Шахэпэ) къуажэм хы 
псыIумкIэ гъэза и гъунэм уардэу къыщы-
хэщхьэхукI, ныбжьышхуэ зиIэ «Жыг дахэ» 
здэщыт щIыпIэр шапсыгъ адыгэхэмрэ аб-
дежым гъунэгъуу щыпсэуа убыххэмрэ пасэ 
зэманхэм къыщыщIэдзауэ я тхьэелъэIу-
пIэжьу къекIуэкIащ. Ауэ щыхъукIи, зи гугъу 
тщIы лъэхъэнэм урысыдзэм хэта я пашэхэм 
ятхыжа я гукъэкIыжхэм къызэрыщагъэлъэ-
гъуэжамкIи, Шахэ хыпсым щыхэлъэдэжым и 
ижьырабгъу лъэныкъуэмкIэ жыгей абра-
гъуэхэр итыгъащ. 

Километрищ зи кIыхьагъ хы псыIумрэ абы 
къыщхьэщыт мэзылъэ джабэ нэкIухэмрэ зы-
сея бгырысхэми теуэм ипэ къихуэ жэщым 
щызэщIагъэста мафIэхэм къапих бзийхэр 
дэнэ лъэныкъуэкIи къыщыплъагъурт. 

 «МызыгъуэгукIэ Раевскэм урыс Iэщэр ири-
хьэрт зауэшы дыдэу къалъытэ убыххэм я 
щIыгум, - щитхыжащ «ГукъэкIыжхэр» зыфIи-
ща и тхыгъэм, «Шахэпэ теуэм» и курыкупсэм 
хэта декабрист Лорер Николай. - Пщэд-
джыжьыпэм зыкъэзыIэта дыгъэм и япэрей 
бзийхэм къызэщIагъэнэхуа теплъэгъуэр ап-
хуэдизу телъыджащэти, псори дитхьэкъуами 
ярейт: хы ныджэм илъэсищэ бжыгъэ зи ныб-
жьу ит жыгеижьхэм я лъабжьэм IэщэкIэ 
зэщIэузэда убых 500-м нэблагъэр Тхьэ ще-
лъэIурт. Убыххэм лъэгуажьэмыщхьэ зрагъэ-
уат. Абыхэм я пащхьэ зи щхьэм щэкI хужь 
 къешэкIа ефэндыри итт. ДымыгъэщIэгъуэн 
тхузэфIэкIакъым, мажусийхэм я дуней ху-
щытыкIэмрэ чыристан динымрэ зэхэухуэнауэ 
къезыхьэкIа шэрджэсхэм я пащхьэ (Тхьэху-
щынэ щыгум деж) муслъымэн диным и лэ-
жьакIуэ зэритар! Ар и щыхьэтт къащхьэщыхьа 
шынагъуэр тырку ефэндыхэми къызэра-
гъэсэбэпами, езы бгырысхэр абы зэрыри-
гъэувэлIами, Тхьэхущынэ щыгур тыншу икIи 
пщIэншэу абыхэм къызэрыдамытынуми».

Десантыдзэм я пашэ Раевскэм зэритхы-
жамкIэ, а щIыпIэм щызэхуэса хэкупсэхэм я 
пащхьэ тхьэмадэ 20 - 30-м нэблагъэр, яшхэм 
тесу щызэхэзекIуэрт. «Дэ абдежым къыд-
гурыIуащ бгырысхэм а щIыпIэр къыдамы-
гъэубыдын папщIэ, яхузэфIэкI псори зэрыра-
хьэлIэнури, къарууэ яIэр яухыхункIэ зэрытпи-
мыкIуэтынури», - къыщыпищэжат Раевскэм и 
тхыгъэм. 

А сатырхэм пэджэжу, адмирал Лазарев 
Михаил дзэм хэкIыжа и ныбжьэгъу капитан-
лейтенант Веревкин Александр мыпхуэдэу 
хуитхат: «Шэрджэс мини 3-м нэблагъэм лъэ-
гуажьэмыщхьэ зрагъэуат. ГурыIуэгъуэт ахэр 
Тхьэм зэрелъэIур, я адэжьхэр щалъхуа щIы-
налъэр бийм щахъумэжыфын папщIэ, зыху-
рикъун лIыгъэрэ хахуагъэкIэ къетэну. Ди нэгу 
къыщIэува теплъэгъуэм дапхуэдизу гумащIэ 
дыкъимыщIами, дыкъыщIежьа Iуэхур 
дгъэзэщIэн хуейт»… 

КЪУМАХУЭ Аслъэн. 

Налшык къалэм, КIыщокъуэм и цIэр зезыхьэ уэрамыр 
къыщыщIидзэ уэхым и деж, щагъэувынущ 1998 гъэм мэ-
къуауэгъуэм и 25-м, Урысейм бэнэкIэ хуитымкIэ и чем-
пионатыр здекIуэкIым, «Юность России» спортком-
плексыщIэм къыщыхъуа насыпыншагъэм хэкIуэдахэм я 
фэеплъ.

АР КЪЫХЭХЫНЫМ теухуауэ ирагъэкIуэкIа зэпеуэм псом 
нэхърэ нэхъыфIу къыщалъытащ  «Нальчик-архпроект» 
IуэхущIапIэм и лэ жьакIуэ Ноткин Альберт и пэхуэщIэр: мра-
мор хужь зэ пэплIимэм къыхэщIыкIа стелэм тетщ дыщэп-
скIэ ла шар. Лэжьыгъэр зи IэдакъэщIэкIым шарымкIэ къе-
гъэлъагъуэ цIыхум и гъащIэр, дыщафэр - уасэ зимыIэ гъа-
щIэщ. Шарыр тIууэ зэгуэхуауэ къещтэ, игъуэ нэмысу зэпыу-
да цIыху гъащIэм и дамыгъэу.

Стелэм и теплъэр зэрыщыту шэху уэздыгъэм ещхьщ, хэ-
кIуэдахэм я фэеплъыр зэрымыкIуэдыжым и щыхьэту. Фэ-
еплъым и щIыбагъым къыдэтынущ блын хужьыбзэ, гузэвэ-
гъуэр къыщыхъуа махуэм къехуэхыу цIыхухэм къахэхуам 
ещхьыркъабзэу. Ар лъакъуэ щIэту Iэтауэ щытынущ, хьэуам 
хэтым хуэдэу.

 Стелэм и бгъуитIымкIэ жыгыу 23-рэ щыхасэнущ - хэкIуэ-
дахэм я бжыгъэр апхуэдиз хъурт. Ахэр псори зэщхьу - 
зэпэплIимэ кIыхьу щIащэнущ, фэеплъым и теплъэм 
хуэкIуэу.

ШЭРЭДЖ Дисэ. 

Мы тхыгъэр зытеухуа 
Дыкъынэм Хьэмид Зеи-
къуэ къуа жэ 1927 гъэм къы-
щалъхуащ. Курыт еджа-
пIэр и жыла гъуэм къыщиу-
ха иужь, Къэ бэрдей-Балъ-
къэр пединститутым тхы-
дэмкIэ и къудамэм 
щIэ  ныгъэ нэхъыщхьэ щы-

ШколакIуэхэм я гъэмахуэ зыгъэпсэху-
гъуэ  лъэхъэнэм, сыт щыгъуи хуэдэу, еджа-
пIэхэм щокIуэкI ухуэныгъэ-зэгъэпэщы-
жы ны гъэ лэжьыгъэхэр. Псом хуэдэжкъым  
иджырей лъэхъэнэр, IэнатIэм къэ рал гу-
лъытэ хэха щигъуэтыр, абы и зыу-
жьыныгъэмрэ ефIэкIуэ ныгъэмрэ уры -
сейпсо программэ щхьэхуэхэр, лъэпкъ 
проект инхэр щыхуэунэтIар. Жылагъуэм 
мыхьэ нэш хуэ щызиIэ а къэрал дэфтэрхэр 
я тегъэщIапIэу Къэбэрдей-Балъкъэрым и 
школхэми щызэфIах зэгъэпэщыжыныгъэ 
лэжьыгъэхэр. 

РЕСПУБЛИКЭМ и къалащхьэм дэт курыт 
школ куэдым къыщызэрагъэпэща апхуэдэ 
лэжьыгъэхэм иджыпсту я гуащIэгъуэщ. 
Абыхэм ящыщщ Налшык и курыт школ 
 №8-р. Абы щаублащ еджапIэр зэгъэпэ-
щыжыным хуэгъэза Iуэхугъуэхэр. Лэжьы-
гъэхэм я тегъэщIапIэ проектым къызэрыщы-
гъэлъэгъуамкIэ, школым и унащхьэр зыхуей 
хуагъэзэжынущ. КъинэмыщIауэ, еджапIэм 
и щIыбыр зэрахьэнущ, псы, хуабагъ зэрыкIуэ 
бжьамийхэр къанэ щымыIэу яхъуэжынущ, 
уэздыгъэ кIапсэхэр щIэуэ яукъуэдиижынущ. 

Мы зэманым ухуакIуэхэр йолIалIэ школым 
и пэшхэм я лъэгухэр къигъэжыкIыным епха 
Iуэхугъуэхэм. А лэжьыгъэхэм къадэкIуэу 
школ щIыбыр яй, инженер коммуникацэхэр 
зэбграш. ЕджапIэм щекIуэкI ухуэныгъэ-зэ-
гъэпэщыжыныгъэ лэжьыгъэхэм хиубыдэу 
ар къызэрагъэпэщынущ иджырей мардэ-
хэм хуэкIуэ унэлъащIэрэ техникэ пэрыткIэ. 
Ап  хуэдэ зэхъуэкIыныгъэфIхэм, шэч хэ-
мылъу, хуабжьу щыгуфIыкIынущ егъэджа-
кIуэхэри абыхэм я нэIэм щIэту щIэныгъэм и 
нэхум хуэпабгъэ ныбжьыщIэхэри. 

Зэгъэпэщыжыныгъэ лэжьыгъэшхуэхэр 
щекIуэкI курыт школхэм ящыщщ Прохладнэ 
щIы налъэм хиубыдэ Екатериноградскэ жы-
лэм дэт еджапIэри. Лэжьыгъэхэр зэрауб-
лэрэ блэкIа пIалъэм къриубыдэу абы Iуэ-
хуфI куэд щызэфIэха хъуащ. ЕджапIэм и 
унащхьэр трахри щIэуэ тралъхьэжащ. Ап-
хуэдэу штукатур лэжьыгъэшхуэхэр иращIы-
лIащ школым и блынхэм, сэхуи тракIэжащ. 
Школ кIуэцIым и кIэлындор кIыхьышхуэхэм, 
хуитхэм плиткэ екIухэр иралъхьащ. Иджы 
дыдэ унэ щIыбым и блынхэм кIэраIуэнтIэ-
жащ щы уэлбанэм деж унащхьэм къежэхы-
ну псыхэр зрикIуэну бжьамийхэр. 

ЕджапIэр IуплъэгъуафIэ хъуащ. Абы къы-
хо лы дыкI щхьэгъубжэщIэ хуитхэр, бгъуэш-
хуэщ щхьэгъубжащхьэхэри, иджырей мар-

дэхэм хуэкIуэу екIущ икIи дахэщ и бжэхэри. 
Школ шхапIэри зэпэщ ящIащ: ар плиткэ да-
хэкIэ къращIыкIащ, лъэгури ирадзыжащ. 
Ухуэныгъэ лэжьыгъэхэм къриубыдэу еджа-
пIэм гулъытэ щыхуащIащ зи узыншагъэм 
сэкъат иIэ еджакIуэ цIыкIухэм папщIэ дэ-
кIуеипIэ щхьэхуэ щIынми, нэгъуэщI Iуэху-
гъуэхэми. 

Къыхэдгъэщынщи, курыт школыр 1965 
гъэм яухуауэ щытащ. Абы лъандэрэ, дауи,  
мызэ-мытIэу щекIуэкIащ ухуэныгъэ-зэ-
гъэпэщыжыныгъэ лэжьыгъэхэр. АтIэми 
иджы рейм хуэдэу куууэ абы щелэжьа къэ-
хъуакъым. ЕджапIэм и теплъэр щIэрыщIэ 
зэрыхъуам къыдэкIуэу, зэхъуэкIыныгъэ нэ-
рылъагъухэр щиIэщ и кIуэцIымкIи, и пэшхэм 
я ухуэкIэкIи. Нэхъапэм зэи щымыIауэ курыт 
школым иджы иIэну IэнатIэ хьэлэмэтхэм 
ящыщщ ШколакIуэхэм я урысейпсо зэщIэ-
хъееныгъэм, Армие ныбжьыщIэм, волонтёр 
Iуэхухэм хэт еджакIуэ жыджэрхэм папщIэ 
къызэIуахыну пэш хуитыр. Абы ныбжьы-
щIэхэм щызэфIахынущ дэзыхьэх унэтIыны-
гъэхэм хуэщIа лэжьыгъэ хьэлэмэтхэр. Егъэ-
джакIуэхэм зэрыжаIэмкIэ, а пэшым щекIуэ-
кIыну гъэсэныгъэ Iуэхугъуэхэм я куп щIэр 
поджэж совет лъэхъэнэм курыт школхэм 
щылажьэу щыта пионер зэгухьэныгъэхэм я 
пщэрылъу щыта къалэнхэм. Ар сэбэпышхуэ 
хъунущ щIэблэр хэкупсэу къэгъэтэджыным-
кIэ. 

Апхуэдэ ухуэныгъэ-зэгъэпэщыжыныгъэ-
хэр мы гъэмахуэм щызэфIах ди республи-
кэм и курыт школ куэдым. Абыхэм ящыщу 
40-м лэжьыгъэшхуэхэр щрагъэкIуэкI. А псо-
ми набдзэгубдзаплъэу кIэлъоплъ къэрал, 
республикэ унафэщIхэр, щIыпIэхэм я па-
шэхэр, ухуэныгъэр зэфIэзых IуэхущIапIэхэм 
я IэщIагъэлIхэр, ахэр фIагъ лъагэ яIэу икIи и 
чэзум зэфIагъэкIын зэрыхуейр ягъэнэхъа-
пэу. Абыхэм я лъабжьэщ еджапIэхэр зэпэщ 
щIыным хуэгъэпса федеральнэ програм-
мэхэр. 

Псори зыхуэгъэзар ныбжьыщIэхэр сыт и 
лъэныкъуэкIи зэпэщ, зыхуей хуэгъэзэжа, 
зыхуэныкъуэ псомкIи къызэгъэпэща еджа-
пIэхэм бжьыхьэм екIуэлIэжынырщ. Ди щIы-
налъэм къихъуэ щIэблэм щIэныгъэ куурэ 
гъэсэныгъэ екIурэ ябгъэдэлъхьэнырщ, ахэр 
балигъ гъащIэм хуэхьэзыру, лъэпощхьэпо-
хэм къапимыкIуэту, хэкIыпIэхэр къагъуэты-
фу, псэуныгъэм пэлъэщу дунейм теты- 
нырщ. 

ТАМБИЙ Линэ. 

зри гъэгъуэтащ, и къуа жэм 
егъэджакIуэу щылэ жьащ.

 Хьэмид гъащIэфI къигъэ-
щIащ – ар псэуащ илъэс 
 90-м щхьэдэхыху. Абы щы-
щу и зэхуэдитIым нэблагъэр 
щихьащ Къэбэрдей-Балъ-
къэр радиом адыгэбзэмкIэ 
и редакцэм, мэкъу мэшым 
теухуа нэтынхэр игъэ-
хьэзыру.

Си насып къихьу сызы-         
дэ лэжьа нэхъыжьыфIхэм 
ящыщ зыщ Хьэмид. Зэи 
слъэгъуакъым ар къэгуб-
жьауэ, хъущIэу, зыгуэрым 
хуэшхыдэу е тхьэусыхэу. 
ЦIыху къызэрыгуэкIт, нэщ-
хъыфIэт, хьэрэмагъ е фэ ры-
щIагъ дэплъагъунутэкъым. 
И нэтынхэри апхуэдэт – бзэ 
IэфIкIэ тхат, цIыху зы теп-
сэлъыхьхэм яхужиIэр гуапа-
гъэт.

Дыкъынэр фIы дыдэу къы-

щацIыхурт ди адыгэ къуа-
жэхэм. КъыщацIыхунтэкъэ - 
ар еш зымыщIэу ди адыгэ 
жылагъуэхэр къызэхэзы кIухь 
журналистт. Колхоз губ гъуэ 
ихьами, фермэ техьами, 
 къущхьэхъу хъупIэ дэкIами, 
лэжьакIуэ къызэрыгуэкIхэм 
я Iуэху зытетыр гунэсу зри-
гъащIэрт, пщIэрэ щытхъурэ 
зыхуэфащэхэр гулъытэншэу 
къигъанэртэкъым. 

Пенсэм кIуэуэ тIысыжа 
нэужь, Хьэмид куэдрэ ща-
гъэсакъым – елъэIущ, къы-
дашыжри, илъэс зыбжанэ-
кIэ радиом щылэжьэжащ 
хъыбарыщIэхэр игъэхьэ зы-
ру – кIэщIу, гъэхуауэ, гуры-
Iуэ гъуэу псалъэухар зэ-
рыухуэн хуеймкIэ и лэжьэгъу 
нэхъыщIэхэм щапхъэ яри-
гъэлъагъуу.

ЗэрыцIыхуфIыр, зэрыща-
бэр и нэгум кърихырт, нэ-

хъыщIэхэм чэнджэщ щхьэпэ 
къыдитырт, зыгуэр къыдэ-
хъулIамэ, къытщытхъурт, 
дыт ригъэгушхуэт. И гушыIэ 
да хэмкIэ уи гукъыдэжыр 
 къиIэтыфынут, хъыбар гъэ-
щIэгъуэнхэм ущIигъэдэIу-
фынут.

Хьэмидрэ «Адыгэ пса-
лъэм» и лэжьакIуэ Бекъан 
Чыланийрэ зэныбжьэгъут. 
ТелефонкIэ щIэх-щIэхыурэ 
зэпсалъэрт, зэчэнджэщырт, 
зыр адрейм дэIэпыкъурт, 
тхыгъэкIэ зэхъуажэрт.

Илъэситху ипэкIэ, 2018 
гъэм, Хьэмид и пхъур ради-
ом щIыхьэри, и адэр къы-
дэлэжьахэм тIэкIу ябгъэ-
дэсыжыну зэрыхуейр, езыр 
къызэрымык Iуэфынур , 
зэрысымаджэр яжриIат. И 
псэм ищIа хъунт афIэкIа 
зэримылъагъужынур. Абы 
щыгъуэ зы гуп Хьэмидхэ я 

унэ кIуэри зэбгъэдэсащ, куэ-
ди ягу къагъэкIыжащ.  Гу къэкI 
пщIырэ лъагъунлъагъу укIэ-
лъыкIуамэ, зы сыхьэт хуэдэ 
удэуэршэру убгъэдэсамэ, 
апхуэдизкIэ и гуапэ хъурти, 
хуумыщIа щымыIэу къы-
щыхъурт Хьэмид. 

Куэд зи нэгу щIэкIа цIыхут 
Дыкъынэри, къиIуэтэж 
 хъы бархэм уатемызашэу 
уедэ Iуэ фынут. Нэхъыжьми 
 нэ  хъы щIэми гъэщIэгъуэн 
ящы хъун къахуигъуэтыфы-
нут икIи бзэ къадигъуэтын 
щхьэ кIэ гугъу ехьынутэ-
къым.

Дэтхэнэ щIэблэми апхуэдэ 
нэхъыжьыфIхэр ящхьэ щы-
тамэ, гъащIэм тыншу хэзэ-
гъэнт, жызоIэ, Хьэмид сигу 
къыщыкIыжкIэ. 

ШАФИЙ Аслъэн.

Хэкупсэу щытын 
папщIэ

УФ-м и Президентым и лIы-
кIуэу КъухьэпIэ Жыжьэм 
щы Iэ, вице-премьер Трутнев 
Юрий къелъытэ егъэджэны-
гъэм къыдэкIуэу хэкупсэ 
гъэ сэныгъэми мыхьэнэшхуэ 
етыпхъэу. Апхуэдэу абы 
 КъухьэпIэ Жыжьэм щIэны-
гъэ нэхъыщхьэ щызрагъэ-
гъуэ т и еджапIэхэм гъэсэны-
гъэ Iуэху хэмкIэ я проректор-
хэм яжриIащ, хэкупсэ 
 гуп жьейхэр къы зэ рамы гъэ-
пэщмэ, я IэнатIэм зэрыIуи-
гъэкIынур.

КъухьэпIэ Жыжьэ феде раль-
нэ университетым и студент-
хэм щепсалъэм абы къыхи-
гъэщащ къэралым и къэкIуэ-
нум щхьэпэ хуэхъуфынур, абы 
и зыужьыныгъэм хэлъхьэны-
гъэ хуэзыщIыфынур хэкупсэу 
щыт цIыхухэр зэрыарар. «Къэ-
рал шынагъуэншагъэм, зэпIэ-
зэрытым лъабжьэ быдэ хуэ-
хъур апхуэдэ цIыхухэрщ, - 
жиIащ вице-президентым. – 
Абы къы хэкIыу щысабийм 
щегъэ жьауэ хэкупсэу къэгъэ-
хъун  хуейщ. Псом хуэмыдэу а 
лэ жьыгъэм гулъытэ щыхуа-
щIып хъэщ егъэджэныгъэ Iуэ-
ху щIапIэхэм. ЩIыналъэм и 
про ректорхэм сахуэзэнущи, 
абы и лъэныкъуэкIэ зэфIа-
гъэкIхэм ятеухуауэ щытынущ 
си япэ упщIэр. Ахэр я лэжьы-
гъэм ехъулIэу къыщыслъытэ-
нур хэкупсэ зэгухьэныгъэхэр я 
вузхэм щыIэу щытмэщ. Ар 
ямыIэмэ, е зэман гъунэгъум 
къы зэрамыгъэпэщыфыну щы-
т мэ, абыхэм я пIэм иувэну про-
ректорхэр къэтлъыхъуэнущ».

Трутнев Юрий хэкъузауэ 
къыхигъэщащ хэкупсэ гуп-
жьейхэр къэралым и егъэ-
джэныгъэ IуэхущIапIэ псоми 
щылэжьэн хуейуэ. Апхуэдэуи 
абы игу ирихьакъым дызы хуэ-
кIуэ гъэ еджэгъуэм дзэ Iуэху-
хэм епха IэщIагъэхэр къыхэ-
зых щIалэгъуалэр зэрымащIэ 
дыдэр – абитуриентхэм я зы 
процентырщ.

Зэныкъуэкъур 
зэфIэмыкIауэ

Украинэм и президент Зе-
ленский Владимир я къэра-
лыр НАТО-м хэгъэхьэным те-
ухуауэ зэгухьэныгъэм пыу-
хы кIауэ и еплъыкIэхэр къы-
зэ римыгъэлъагъуэр игу 
ирихьакъым.

Германием зыхъумэжыны-
гъэмкIэ и министр Писториус 
Борис «ARD» жылагъуэ теле-
радиокомпанием ирита ин-
тервьюм щыжиIащ Украинэр 
НАТО-м хагъэхьэн папщIэ хаб-
зэ щхьэхуэхэр игъэзэщIэн зэ-
рыхуейр, ауэ ахэр зыхуэдэр 
къигъэлъэгъуакъым. «Зи 

 гугъу сщIыр НАТО-м хэт къэ-
рал псоми я дежкIи зэхуэдэ 
Iуэхугъуэхэщ. Киев нобэ зэрыт 
щытыкIэр къэплъытэмэ, сэ 
фIы дыдэу къызгуроIуэ абы и 
жагъуэ хъури, шыIэныгъэ 
зэримыIэжри», - жиIащ мини-
стрым.

Писториус Борис къыхигъэ-
щащ Урысеймрэ Украинэмрэ 
я зэныкъуэкъу зэпэщIэ ты-
ныгъэ хэр зэфIэмыкIауэ иужь-
рейр зэгухьэныгъэм хэ гъэ хьэ-
ныр къызэремызэгъыр, Iуэхур 
ипэкIэ щIэмыкIуа тэм ар и 
щхьэу сыгъуэ нэхъыщ хьэу зэ-
рыщытыр. «ДепIэ щIэкIмэ, 
тхуэ мыгъэзэкIуэжын щы ты-
кIэм дыхуишэнкIэ хъунущ, абы 
къыхэкIыу НАТО-м и дэтхэнэ 
лъэбакъуэри егупсысауэ ичын 
хуейщ», - жиIащ минист рым.

 
Мы махуэхэм

Бадзэуэгъуэм и 13, 
махуэку

Акъылым зезыгъэужь 
джэгукIэхэм я дунейпсо ма-
хуэщ

1937 гъэм къалъхуащ адыгэ 
усакIуэ, тхакIуэ, журналист, 
«Адыгэ псалъэ» газетым жэ-
уап зыхь и секретарым и къуэ-
дзэу илъэс куэдкIэ лэжьа 
Брай Адэлбий.

1972 гъэм къалъхуащ сурэ-
тыщI-график, Къэбэрдей- 
Балъкъэрым и цIыхубэ худож-
ник Пащт-Хъан Алим.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэфIу 
щы щытынущ.  Хуабэр ма-
хуэм   градус 25 – 27-рэ, жэ-
щым градус 17 – 20 щыхъунущ.

Бадзэуэгъуэм и 14,
мэрем

1945 гъэм Париж къалэм 
ТекIуэныгъэм и парад ще-
кIуэкIащ. Япэ иту уэрамым 
ирикIуащ Франджым и ЛIы-
хъужь адыгэ бзылъхугъэ Хьэ-
гъундокъуэ Елмэсхъан.

1957 гъэм Налшык щекIуэ-
кIащ СССР-м ис лъэпкъ псо-
ми я тхакIуэхэм я лIыкIуэхэр 
зыхэта пшыхь гъэщIэгъуэн.

1965 гъэм Къэбэрдей-Балъ-
къэрым уэрэдымрэ къафэмкIэ 
и «Кабардинка» къэрал ансам-
блыр къафэмкIэ «Кабардин-
ка» ансамблу зэрахъуэ кIащ.

1904 гъэм къалъхуащ ады-
гей тхакIуэ Щоджэн Iэюб.

1936 гъэм къалъхуащ къэ-
рал лэжьакIуэ цIэрыIуэу 
щыта, КъБАССР-м и Министр-
хэм я Советым и унафэщIу 
1988 – 1991 гъэхэм лэжьа 
 Мамхэгъ Михаил.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уэфу щы-
щытынущ.  Хуабэр ма хуэм    гра-
дус 26 – 28-рэ, жэ щым градус 19 
– 22-рэ щыхъунущ.

Къэбэрдей-Балъкъэр Республикэм и Парламентым 2023 гъэм и гъатхэ сессиер щиух, 
бжьыхьэ сессием щыщIидзэ махуэхэм я IуэхукIэ

Къэбэрдей-Балъкъэр Республикэм и Парламентым и Унафэ

Къэбэрдей-Балъкъэр Республикэм и Парламентым и депутат Мамбергер Константин 
Константин и къуэм и полномочиехэр и пIалъэр къэмысу щхьэщыхыным и IуэхукIэ

Къэбэрдей-Балъкъэр Республикэм и Парламентым и Унафэ
«Урысей Федерацэм и щIыналъэхэм IэIэт-

кIэ щыхах властыр зэрыщызэтраухуэр псори 
къызэщIиубыдэу зытет хабзэхэм я IуэхукIэ» 
Федеральнэ законым и 19-нэ статьям и 21-нэ 
Iыхьэм и 2-нэ пунктым ипкъ иткIэ Къэбэрдей-
Балъкъэр Республикэм и Парламентым 
унафэ ещI:

1. Къэбэрдей-Балъкъэр Республикэм и 
Парламентым и депутат Мамбергер Констан-
тин Константин и къуэм, «Урысей Федерацэм 
и Коммунист парт» политикэ партым и Къэ-
бэрдей-Балъкъэр республикэ къудамэм и 

цIэкIэ зыуэ щыт республикэ хэхыпIэ округым 
щыхахам, и полномочиехэр и пIалъэр къэмы-
су, 2023 гъэм мэкъуауэгъуэм и 1-м къы-
щыщIэдзауэ, иухауэ къэлъытэн.

2. Мы Унафэм къару егъуэт къыщащта ма-
хуэм щегъэжьауэ.

Къэбэрдей-Балъкъэр Республикэм и 
Парламентым и УнафэщI ЕГОРОВЭ Татьянэ

Налшык къалэ
2023 гъэм бадзэуэгъуэм и 4-м
№720-П-П

 Къэбэрдей-Балъкъэр Республикэм и республикэ бюджетыр 2023 гъэм и япэ мазищым 
гъэзэщIа зэрыхъуам теухуауэ Къэбэрдей-Балъкъэр Республикэм и Правительствэм 

ищIа отчётым и IуэхукIэ
Къэбэрдей-Балъкъэр Республикэм и Парламентым и Унафэ

Къэбэрдей-Балъкъэр Республикэм и рес-
публикэ бюджетыр (адэкIэ къызэрыкIуэнур 
республикэ бюджетущ) 2023 гъэм и япэ ма-
зищым гъэзэщIа зэрыхъуам теухуауэ Къэбэр-
дей-Балъкъэр Республикэм и Правительст-
вэм ищIа отчётым хэплъауэ Къэбэрдей- 
Балъкъэр Республикэм и Парламентым къе-
лъытэ федеральнэ бюджетым къыхэкIа 
финанс дэIэпыкъуныгъэр хэмыту республикэ 
бюджетым езым и хэхъуэхэмкIэ планкIэ те-
лъа къалэнхэр сом мелуан 3482,5-кIэ е про-
цент 23,3-кIэ игъэзэщIауэ, я зэхуэдэ хэ-
хъуэхэмкIэ сом мелуан 14974,7-рэ е процент 
25,7-рэ хъуауэ. Республикэ бюджетым хэщI-
хэмкIэ и Iыхьэр сом мелуан 12367,7-рэ е план-
кIэ зэрыщытын хуейм и процент 19,9-рэ 

 хъуащ. Абы щыгъуэми, отчёт лъэхъэнэм рес-
публикэ бюджетым и профицитыр сом ме л-
уан 2606,9-рэ хъуащ.

ИщхьэкIэ къахьахэр я лъабжьэу Къэбэр-
дей-Балъкъэр Республикэм и Парламентым 
унафэ ещI:

республикэ бюджетыр 2023 гъэм и япэ ма-
зищым гъэзэщIа зэрыхъуам теухуауэ Къэбэр-
дей-Балъкъэр Республикэм и Правительс-
твэм ищIа отчётыр къэлъытэн.

Къэбэрдей-Балъкъэр Республикэм и
Парламентым и УнафэщI  ЕГОРОВЭ Татьянэ

Налшык къалэ
2023 гъэм бадзэуэгъуэм и 4-м
№740-П-П

Зыгъэхьэзырар 
ЩХЬЭЩЭМЫЩI Изэщ.

Къэбэрдей-Балъкъэр Республикэм и Парламентым и деж щыIэ ЩIалэгъуалэ палатэм 
хэтхэм и пIалъэр къэмысу яхэгъэкIыным и IуэхукIэ

 Къэбэрдей-Балъкъэр Республикэм и Парламентым и Унафэ
Къэбэрдей-Балъкъэр Республикэм и Пар-

ламентым и деж щыIэ ЩIалэгъуалэ палатэм 
теухуа Положенэм и 5.1-нэ пунктым и 2-нэ 
пункт къуэдзэм ипкъ иткIэ Къэбэрдей-Балъ-
къэр Республикэм и Парламентым унафэ 
ещI:

1. Гебенов Алан Хъусей и къуэр Къэбэрдей-
Балъкъэр Республикэм и деж щыIэ ЩIалэ-
гъуа лэ палатэм хэтхэм и пIалъэр къэмысу 

яхэгъэкIын.
2. Мы Унафэм къару егъуэт къыщащта ма-

хуэм щегъэжьауэ.

Къэбэрдей-Балъкъэр Республикэм и
 Парламентым и УнафэщI ЕГОРОВЭ Татьянэ

Налшык къалэ
2023 гъэм бадзэуэгъуэм и 4-м
№741-П-П

Къэбэрдей-Балъкъэр Республикэм и 
 Парламентым и Регламентым и 41-нэ ста-
тьям и 1-нэ Iыхьэм ипкъ иткIэ Къэбэрдей- 
Балъкъэр Республикэм и Парламентым 
унафэ ещI:

1. Къэбэрдей-Балъкъэр Республикэм и 
Парламентым 2023 гъэм и гъатхэ сессиер 
щиух, бжьыхьэ сессием щыщIидзэ махуэхэу 
зэрызэкIэлъыкIуэм хуэдэу бадзэуэгъуэм и 

7-мрэ фокIадэм и 4-мрэ гъэувын. 
2. Мы Унафэм къару егъуэт къыщащта ма-

хуэм щегъэжьауэ.

Къэбэрдей-Балъкъэр Республикэм и
Парламентым и УнафэщI ЕГОРОВЭ Татьянэ

Налшык къалэ
2023 гъэм бадзэуэгъуэм и 4-м
№744-П-П

Лъэпкъ  проектхэр



ГъэщIэгъуэнщ

 Къэбэрдей-Балъкъэрым футболымкIэ и чемпионатым и 
гуп  нэхъыщхьэм зэхьэзэхуэр зэрыщекIуэкIыр

Командэхэр

«Тэрч»
 «Родник»
 «Искра»
 «Кэнжэ»
 «Спартак-Д»
 «Малкэ»
 «Шагъдий»
«Шэрджэс»
«ЛогоВАЗ»
«Акъбащ»
 «Урыху»
«Ислъэмей»
 «Имран»
«Дохъушыкъуей»
«Псыгуэнсу»

Дж.

10
9
10
11
11
9
11
11
10
10
10
9
11
11
11

Къ.

8
8
8
6
5
4
4
4
3
2
2
2
2
2
1

З.

2
1
1
2
2
3
2
1
2
4
4
3
2
1
2

Т.

25 – 7
32 – 8
35 – 13
23 – 19
32 – 17
 9 – 11
33 – 27
28 – 34
14 – 21
20 – 23
17 – 31
17 – 25
17 – 33
15 – 29
14 – 33

О.

26
25
25
20
17
15
14
13
11
10
10
9
8
7
5

ФI.

0
0
1
3
4
2
5
6
5
4
4
4
7
8
8

1.
2.
3.
4.
5.
6.
7.
8.
9.
10.
11.
12.
13.
14.
15.

ФщIэн  папщIэ

Дыщэр къыщыщIахми
  щылъапIэщ

Хэт хъуну Троцкэр?

«Дыгъужь  шэфталыр»
щхъухьтэкъым

Зыгъэпсэхугъуэхэр  зэхуэдэкъым

Футбол

«Махуэкум» и къыдэкIыгъуэр 
зыгъэхьэзырар  ШАЛ  Мухьэмэдщ.

Гитче-Тырныауз тхыцIэм хуэзэу дыщэ здыщIэлъ щIыпIэ 
 къахутауэ щытащ 2020 гъэм. IэщIагъэлIхэм къызэрагъэ-
лъэгъуам кIэ, гъущIыкIэ лъапIэу тонн 90-м нэблагъэ абдеж 
щIэлъщ. «Росгеология» IуэхущIапIэм и Iэтащхьэ Горьков 
Сергей абы щыгъуэм къыхигъэщат а илъэсым и къэхутэны-
гъэ нэхъыщхьэ дыдэ ар зэрыхъуар. 

«СОВЕТ зэманым абдеж апхуэдиз дыщэ гъэтIылъыгъэ щыIэу 
тщIакъым. Иджы мы Iуэхум ущегъэгугъ Кавказым дыщэ 
здыщIэлъ нэгъуэщI щIыпIэхэри къыщытхутэну», - жиIат абы.

Иджыблагъэ хэIущIыIу зэращIамкIэ, Михайлов Б. К. и цIэр зе-
зыхьэ, щIыщIагъ фIыгъуэ къыщIэхыпIэхэм щIэлъхэр къи-
гъэсэбэпыну хуиту аукционыр къихьащ «Эльбрусметалл-Золо-
то» IуэхущIапIэм. Лотыр абы къыIэрыхьащ сом мелуан 850-м 
щIигъукIэ. 

КъызэрагъэлъагъуэмкIэ, къахута дыщэ гъэтIылъыпIэр Кав-
каз Ищхъэрэм зихуэдэ щымыIэщ. Къапщтэмэ, ди щIыпIэхэм 
щIэлъ хъугъуэфIыгъуэхэм уелэжьыну гугъуу къалъытэ, зи гугъу 
ящIыр хьэпшып лъапIэ абыхэм къахэпхынырщ. Абы щхьэкIэ 
чэзэп (кислота) зэмылIэужьыгъуэхэр къэбгъэсэбэпын хуейщ. 
Апхуэдиз лэжьыгъэ зэрепхьэлIэнум абы и къыщIэгъэкIынри    
нэхъ лъапIэ ещI. Ауэ хъугъуэфIы гъуэр мыкуууэ мыбдеж щIэлъ-
щи, ар яубрууну Iэмал яIэщ, лэжьыгъэм текIуадэри къи-
лэжьыжыну ябж.

- ЩIым апхуэдиз фIыгъуэ щIэлъу, абы щыгъуэми тыншу 
къыщIэпхыфыну щыту, иужьрей илъэс 20 - 30-м Урысейм дыщ-
рихьэлIатэкъым. ХъугъуэфIыгъуэр здыщIэлъ щIыпIэм фIагъ 
куэд бгъэдэлъщ. А щIыпIэм гъуэгухэр, электрокъарур, псыр йо-
кIуалIэ икIи щIым щIэлъхэр къыщIэпхыным гугъуехь пылъкъым 
е технологие лъапIэ гуэрхэр къэбгъэсэбэпын хуейкъым. Абы 
икъукIэ мыхьэнэшхуэ иIэщ, - къыхегъэщ «Росгеология» Iуэху-
щIапIэм и Кавказ Ищхъэрэ зэгухьэныгъэм и геолог нэхъыщхьэ 
Туаев Олег.

Мы IуэхущIапIэм къызэрипщытамкIэ, хъугъуэфIыгъуэм къи-
хьыну хэхъуэр сом меларди 3-м нэблэгъэнущ, Iуэхум халъхьар 
къызэрилэжьыжыну илъэс бжыгъэр 7-м щхьэдэхынукъым. 

Дыщэм къищынэмыщIа, абдеж иджыри щIэлъщ дыжьыну 
тонн 200-м щIигъу, вольфраму тонн мин 11-м нэблагъэ, молиб-
дену тонн мин 26-рэ.

ЩIыщIагъ фIыгъуэм елэжьыну аукционыр къэзыхьа 
«Эльбрусметалл-Золото» IуэхущIапIэр 2022 гъэм и фокIадэм 
къэунэхуащ икIи ар зейр «Эльбрус бгы руда комбинат» ООО-рщ. 
Ар езыр къызэзыгъэпэщыжар «Ростех» къэрал зэгухьэны-
гъэрщ. Абы къыхэкIыу Тырныауз къыщыщIахыну щIыуэпс хъу-
гъуэфIыгъуэхэм, дыщэм, вольфрам-молибден гъэтIылъыгъэ-
хэри и гъусэу, елэжьынур къэрал IуэхущIапIэхэрщ. Зи гугъу тщIы 
хъугъуэфIыгъуэхэр зыщIэлъ щIыпIэхэр зэпэгъунэгъущи, мыгу-
вэу я мурадщ абдеж промышленнэ IуэхущIапIэ къыщы зэ-
рагъэпэщыну. 

Къэбгъэлъагъуэмэ, а щIыпIэм дыщэ къызэрыщагъуэтар и 
фIыгъэу къэплъытэ хъуну къыщIэкIынщ вольфрамрэ молиб-
денрэ къалъыхъуэу ирагъэкIуэкIа лэжьыгъэм. Иужьрейхэр 
Iуащ хьэмахуэ лъапэ япэ дыдэу къыщагъуэтауэ щытащ 1934 
гъэм. 1940 гъэм комбинатым лэжьэн щIидзат. Абы щыгъуэщ 
Герхожан къуажэри къыщыунэхуар, иужькIэ Тырныауз къалэ   
хъужар. ЩIым щIэлъу къагъуэтам елэжьыху, геологхэм Iэ гъуэб-
лагъэм къэхутэныгъэхэр нэхъ жыджэру щрагъэкIуэкIырт, 
арщхьэкIэ  вольфрамрэ молибденкIэ къулейуэ нэгъуэщI щIы-
пIэхэм щрихьэлIакъым - языныкъуэхэм деж щIэныгъэлIхэм 
дыщэ къыщагъуэтащ. 

1950 - 1960 гъэхэм къэхутэныгъэхэм кърикIуахэр зэхалъ-
хьэжри, Тырныауз пэмыжыжьэу щIыпIи 4 ягъэбелджылащ, 
 гъущIыкIэ лъапIэхэр нэхъ щIэлъынкIэ хъуну хуагъэфащэу. 1980 
гъэхэм дыщэм нэхъ тегъэчыныхьауэ лъыхъуэн щIадзащ. 2015 
гъэм ГъущIыкIэ лъапIэхэмкIэ щIэныгъэ-къэхутакIуэ институт нэ-
хъыщхьэм пцIий (руда) тонн 217-рэ къыщапщытэри, дэфтэркIэ 
арэзы щытехъуэжат. ИлъэситI дэкIри, Гитче-Тырныауз деж 
щIыуэпс хъугъуэфIыгъуэхэр къыщыпщытэным сом мелуан 360-
рэ трагъэкIуэдащ. 

Туаев Олег къызэригъэлъагъуэмкIэ, Урысейм дыщэ нэхъыбэу 
здыщIэлъ и щIыпIэхэр къэралым адрей и гъунапкъэ нэхъ жыжьэ 
дыдэхэмкIэ щыIэщ: Магадан, Иркутск, Якутие щIыналъэхэм. 
Урысей Федерацэм и европей лъэныкъуэмкIэ, псом хуэмыдэу 
Кавказ Ищхъэрэм дежкIэ, Къэбэрдей-Балъкъэрым къыща-
гъуэта фIыгъуэхэр абрагъуэу къалъытэ. 

Хэт ищIэрэ, къэкIуэну зэманым Тырныауз деж мывэ лъа-
пIэхэм щелэжь фабрикэ къыщызэIуахынри хэлъщ. 

БАГЪЭТЫР Луизэ.

США-м и президентхэр яукIыну куэдрэ 
хэтащ. КъащехъулIаи щыIащ, ауэ а Iуэхур 
щызэблэуари нэхъыбэжщ. Япэу апхуэдэ 
«щIыхьыр» зылъагъэсари Америкэм и 
Штат Зэгуэтхэр къызэзыгъэпэща икIи 
абыхэм я япэ президент хъуа Вашинг -  
тон Джорджщ. Ар дунейм ирагъэхы-  
жын мурадым къыхуагъэсэбэпауэ щы-
тащ… помидор къы зэрыгуэкIхэр. Хьэ уэ, 
хьэуэ, щхъухь гуэри Iуэхум хэ лъа къым. 
Мис ар гъэщIэгъуэнщ.

ЕЗЫМ теухуауэ. Вашингтон Джордж 1732 
гъэм мазаем и 22-м Бридж-Киркс къалэ 
цIыкIум щыщ мэкъумэшыщIэ унагъуэ мы-
къулейм къыщалъхуащ. ЩIэныгъэфI 
 игъуэ тат, ауэ и адэр пасэу щылIэм щIы къэ-
зыпщу (илъэсищэм щIигъу дэкIа иужь пре-
зидент хъуа Линкольн Авраам и щIалэ-
гъуэм къызэрыщIидзам хуэдэу) лэжьы-
гъэм пэрыхьащ Джордж. 1752 гъэм дзэм 
хы хьэри, илъэси 6-кIэ франджыхэмрэ ин-
дейхэмрэ езэуащ. Полковникыу абы къы-
хэкIыжри, Маунт-Вернон щиIэ щIапIэм 
игъэ зэжащ.

1758 гъэм Вашингтон хахащ а зэманым 
Британием и колониеу щыта Вирджиние 
щIы налъэм и хабзэгъэув зэхуэсым, зан-
щIэ уи щIидзащ абы и бжьым къыщIэкIы-
ным хуэгъэза бэнэныгъэм. Мамыр Iэмал-
хэмкIэ ар къащемыхъулIэм, лъэныкъуэхэр 
къарукIэ зэпэщIэуващ. Джордж Континен-
ты дзэм и унафэщIым и къалэнхэр игъэзэ-
щIащ, инджылызхэр 1781 гъэм икIуэты-
жыху.

Париж мамыр зэгурыIуэныгъэ щызэра-
щIылIа иужь Вашингтон игъэзэжащ и щIа-
пIэм. АрщхьэкIэ 1787 гъэм арэзы хъуащ 
Конституцэ конвентым и Iэтащхьэу увыну. 
А илъэс дыдэм ягъэхьэзыращ къэралым и 
Хабзэ нэхъыщхьэр. ЗэрыгурыIуэгъуэщи, 
1789 гъэм Штат Зэгуэтхэм я япэ президент 
къулыкъур зыхуагъэфэщар Вашингтон 
Джорджщ. Илъэси 3 дэкIри, а къулыкъум 
щIэрыщIэу хахыжащ. Къыпхуэмылъытэн 
хуэдизу иIэ фIыщIэхэм къыхэкIыу США-м и 
конгрессым ар къилъытащ Хэкум и Адэу. 
АрщхьэкIэ Вашингтон ткIийуэ жиIащ 
ещанэу президент къулыкъум зэрызыхри-
мыгъэхыжынур, политикэм къыхэкIыжри, 
аргуэру и щIапIэм кIуэжащ. Аращ къызы-
хэкIари иджыри къэс США-м президент 
къу лыкъум тIэу нэхърэ нэхъыбэрэ зыри 
щыхамыхыным и хабзэр (абы ебэкъуэфар 
Рузвельт Авраам и закъуэщ). 1789 гъэм ды-
гъэгъазэм и 13-м щIыIэ хыхьэри, махуитI 
фIэ кIа мысымаджэу лIащ Джордж икIи  
пщIэшхуэ  хуащIу Маунт-Вернон щыщIалъ-
хьащ. Ауэ, зэрыжытIащи, ар дунейм ира-
гъэхыжыну хэтащ куэдкIэ ипэкIэ. Ар къай-
хъулIамэ, мы цIыхум президентыгъи илъа-

гъунутэкъым икIи, дауи, щIыхь зы-                 
пылъ апхуэдэ лъэужьи къигъэнэнутэ-
къым.

 … 1776 гъэм и гъэмахуэм сэкIэ зиукIы-
жащ Вашингтон и пщафIэу щыта Бейли 
Джеймс. Зэ еплъыгъуэкIэ абы иIэтэкъым 
гъащIэм щIыпыкIын хуей: и къару илъы-
гъуэт, и IэзагъкIэ цIэрыIуэ хъуат, я щIыIуж-
кIэ фызкъэмышэти, унагъуэ гукъеуэ хэттэ-
къым.

Зэманышхуэ дэкIакъым абы и щхьэусы-
гъуэр къызэращIэрэ. Щыблэм къридза ма-
фIэм иса жыгеижьым и кум кърахащ Бей-
ли Британием Америкэм къигъэкIуа за-
уэлIхэм я Iэтащхьэ генерал Холл Уильям 
 хуитха тхыгъэр зэрылъ къэнжал пхъуантэ 
цIыкIур. Ар зыхуагъэхьам Iэрыхьатэкъым. 
Бейли Инджылызым и пащтыхь Георг Еща-
нэм и шпиону къыщIэкIат икIи абы пщэ-
рылъ щащIат Вашингтон игъэлIэну.

Тхыгъэм итт: «Генерал Вашингтон 
щышхэкIэ гъусэ иIэну фIэфIкъым. Махуэ 
зыбжанэ хъуауэ сымаджэщ, мапсчэ, 
шхыным и IэфIыгъэр зэримыщIэжымкIи 
мэтхьэусыхэ. Ар къэзгъэсэбэпри, сэ гене-
ралым хуэзгъэхьэзыра ерыскъым хэс лъ-
хьащ, «дыгъужь шэфтал» упщIэтахэр, дэ 
белладоннэ жыхуэтIэхэр. Сыхьэт зыбжанэ 
зэрыдэкIыу генералыр къызэIыхьэнурэ 
лIэнущ. Гызу, гугъу дыдэ ехьу. Сэ си къа-
лэныр згъэзэщIащ икIи си иужьрей Iуэхум 
сыхуэкIуэ хъунущ. Сэ сыхуейкъым Вашинг-
тон и цIыхухэм ялъ щащIэжыну зэман шы-
нагъуэр къэсыным сыпэплъэну. Япэ зы-
къизгъэщрэ си псэр езым хэсхыжмэ нэ-
хъыфIщ…»

БзаджащIэм зыми щымыщу зиукIыжат: 
абы Вашингтон и шэджагъуашхэм хилъ-
хьар… помидор къызэрыгуэкIхэт, арат 
США-м «дыгъужь шэфтал» зыщыфIащар. 
А хадэхэкIыр пшхыныр дзыхьщIыгъуэджэу 
къалъытэу щытащ языныкъуэхэм. Евро-
пэм 1519 гъэм ар зышар испан хыдзэлI Кор-
тес Эрнанщ. Урымхэм занщIэу яшхыу 
щIадзами, Инджылызми хуэдэу, къэрал 
зыбжанэм щызыIуалъхьэу щытакъым. 
США-м ар щрагъэщхьырт Америкэ Ипщэм 
къыщыкI белладоннэ щхъухьзехьэ къэкIы-
гъэм.

1820 гъэрщ дзэм къыхэкIыжа полковник 
Джонсон Роберт помидорыр зэрымыщ-
хъухьыр сэтей къыщищIар. Дзыхь зымыщI-
хэм я пащхьэм абы помидорипщI хуэдиз 
зэуэ щишхащ. ИтIанэщ а къэкIыгъэм  
 гъуэгу щигъуэтар.

Мыри гъэщIэгъуэнщ. Нэхъ кIасэжущ 
адыгэхэми помидорыр шхын щыщIадзар. 
Хэбгъэзыхьмэ, Хэку зауэшхуэм ипэкIэ ди 
деж помидор узыщрихьэлIэр бэзэрырт, 
хадэхэм щащIэртэкъым. Иджы ди Iэнэхэм 
текIыркъым икIи тфIэфIщ.

Абы и цIэр СССР-м пIалъэ кIыхькIэ 
щыжаIэну хуитакъым. Хэбгъэзыхьмэ, 
«троцкист» зыфIащар мыбы щаукIырт 
е Ищхъэрэ Гъунэм яхурти, щагъалIэрт. 
Апхуэдэ дамыгъэ жагъуэ трагъауэрт 
«цIыхубэм я бийуэ» чекистхэм «сэтей» 
къащIа псоми. Абы щыгъуэми, ягъэтIы-
са куэдыр а цIыхум пэжыжьэт я Iуэху-
щIафэхэмкIи, гупсысыкIэкIи, зыху-
щIэкъу мурадхэмкIи. Нэхъыжьхэм яIуэ-
тэжу зэхэсхащ зы къуажэ гуэрым жы-
лэр  тIууэ зэпызыупщI псым тралъхьа 
лъэ мыжыр щытрахауэ щытауэ. И щхьэ-
у сыгъуэри ар езыгъэщIа бригадирыр а 
жы хуэтIэмкIэ ягъэкъуаншэу зэрагъэ-
тIысарт. Иджы гъэщIэгъуэнщ: «Дэ «тро-
ц кист» лъэмыж» дикIыну дыхуейкъым» 
жаIэри, къэуват. АтIэ сыт? Илъэс Iэ джэ-
кIэ а псым лъэсу зэпрыкIын хуей хъуащ 
хьэIупс ящIа лъэмыжыр  яху   темылъ- 
хьэжу… Апхуэдэ щапхъэхэр гъунэжт.

АРЩХЬЭКIЭ ипэIуэкIэ Троцкэм и сурэ-
тыр езы Лениным ейм бгъурыту совет, 
парт уна фэщIхэм я къулыкъущIапIэхэм я 
блынхэм фIадзэрт. Инт и фIэлIыкIыр. 
Сытыт атIэ къэхъуар? Щхьэ хэкIуэдыкIа 
къэралы щIэм и тхыдэм?

… ИужькIэ Троцкий Леву къыщIидзыжа 
Бронштейн Лейбэ 1879 гъэм жэпуэгъуэм и 
25-м (щIэмкIэ щэкIуэгъуэм и 7-м), хьэ лэ-
мэтращи, езыр зи узэщIакIуэу ува Ок-
тябрь социалист революцэ иным и ма-
хуэм, Херсон губернэм къыщалъхуащ. И 
бий еру Сталин Иосиф дунейм къы-
щытехьа илъэс дыдэм, ауэ зы мазэрэ ны-
къуэкIэ нэхъ пасэу. Таурэтыр япэ щра-
гъэщ журт школыр къиухащ, арщхьэкIэ 
диным дихьэхакъым. НыбжьыщIэ гуры-
хуэр зы хуэпабгъэр щIэныгъэрт. Ар бел-
джылы къэхъуащ 1888 гъэм Одессэ и ре-
альнэ училищэм щIагъэтIысхьа иужь: 
Лейбэ еджэнкIэ къытекIуэ и ныбжьэ-
гъухэм яхэтакъым. Абы къыхэкIыу тIэкIу 
зыкъы фIэщIыжауэ, нэхъ зигъэпагэу 
яхэтт. А хьэлыр абы зыхинакъым псэуху. 
Ар, уеблэмэ Ленин Владимир къыщигъэ-
лъэгъуауэ щытащ 1922 гъэм «Съездым 
хуитха письмом».

ЕджапIэм Бронштейн щыдашэхащ, 
щхьэтечу жыпIэмэ, щызэщIаубыдащ ре-
волюцэ гупсысэхэм. УщIэмыупщIэнкIэ Iэ-
мал иIэкъым: сыт щхьэкIэ? Езыр унагъуэ 
къулейм къыхэкIат, и адэ Давид гъащIэм 
хэзагъэрт. Ауэ абы жэуап ептын папщIэ 
пщIэн хуейщ епщыкIубгъуанэ лIэщIы-
гъуэм и кIэухым Урысейм щыщыIа щы-
тыкIэр. Адрей къэралхэми хуэдэу, мы им-
периеми журтхэр щыдакъузэрт. Псом 
хуэмыдэу Iэпхъуэшапхъуэныр зымыдэ ха-
бзэр щагъэува иужь. Абыхэм лъэпощхьэ-
по Iэджэ хуагъэувырт. Псалъэм и хьэтыр-
кIэ, еджапIэ нэхъыщхьэхэм щIагъэтIысхьэ 
студентхэм журту яхэтыр проценти 3-м 
щIигъу  хъунутэкъым. КIэщIу жыпIэмэ, 
щIэмы арэзыр гъунэжт. Арат журт щIалэ-
гъуалэр террорист зэгухьэныгъэхэми ре-
волюцэ зэщIэхъееныгъэми щIыхыхьэр. 
Бронштейн хыхьэIуат. Ар яхэтат Ипщэ-
урыс рабочэ зэгухьэныгъэр къызэзы-
гъэпэщахэм. Мыгувэу полицэ щэхум 
 игъэтIысащ, адрейхэм я гъусэу. ИлъэситI 
Одессэ и лъэ хъуэщым щигъэкIуащ, 
иужькIэ Ир кутск губернэм яхури, илъэси 
4-кIэ щы Iащ. Мыбы щIалэм политикэ 
щIэныгъэ езыр-езыру щызригъэгъуэтащ, 
журналис тикэм зыщритащ, тезыр зытра-
лъхьа революционер зыкъом щызри-
гъэцIыхуащ.

Урысейм и къалэхэм къыщыунэхуа со-
циал-демократие зэгухьэныгъэхэр къы-
дэ Iэпыкъури, 1902 гъэм Сыбырым къи-
кIуэсыкIыжащ. Ауаныр зыфIэфI абы и 
паспорт нэпцIым иритхащ Одессэ и лъэ-
хъуэщым щисым зи нэIэ щIэта тутнакъэщ 
лэжьакIуэм и унэцIэр. Апхуэдэу къэу нэ-
хуащ революционер къэмылэнджэж 
Троцкий Лев.

1902 гъэм ВенэкIэ кIуэцIрыкIри, Лондон 
нэсащ. Мыбы щыхуэзащ Ленин Влади-
миррэ абы и щхьэгъусэ Крупская Надеж-
дэрэ. Пролетариатым и вождь хъунум и 
мурадащ щIалэр езым и дэIуэгъу ищIу, 
«Искра» газетыр къыдигъэкIынымкIэ 
здигъэIэпыкъуну. А зэманым и гуп-              
сы сэхэр щыпхамыгъэкI куэдрэ къэ-                    
хъурт. Ауэ ар редколлегием хагъэхьэу 
идакъым япэ урыс марксист Плеханов 
Георгий.

Езы Троцкэри хуейтэкъым зыгуэрым и 
жыIэм щIэтыну, ар абы есатэкъым. 
Уеблэмэ 1907 гъэм жиIауэ щытащ: «Сэ 
сыхуейщ сытми теухуауэ си Iуэху еплъыкIэ 
езым сиIэжыну, абыкIэ сыхуитуи зы-
къызолъытэж, а хуитыныгъэри зыми сIи-
хыфынукъым». ИужькIэ Ленинымрэ абы-
рэ куэдрэ зэжьэхэуащ, япэ дыдэу  1903 
гъэм Урысейм и Социал-демократ ра бочэ 
партым и II съездыр щекIуэкIым. ИужькIэ 
я Iуэху еплъыкIэхэр зэм зэтехуэрт, зэми 
зэщхьэщыкIырт. ТIури псэлъэн щхьэкIэ я 
жып иIэбэнутэкъым. Лениным Троцкэм 
фIищат «фейцей Балалайкин», «Иудуш-
ка», нэгъуэщI ауаныщI псалъэхэр, Троц-
кэр языныкъуэхэм деж Лениным «уэчыл 

мыхьэнэншэкIэ» «Максимилиан Ленин-
кIэ» къеджэрт, Франджы революцэ иным 
и унафэщIхэм я нэхъ ткIийуэ щыта Ро-
беспьер Максимилиан иригъэщхьу. Ауэ, 
итIани, я щIыб зэхуа гъазэртэкъым. Ар 
IупщIу белджылы хъуащ большевикхэм 
Октябрь революцэр щагъэхьэзырми, 
щрагъэкIуэкIми, иужькIи.

Джугашвили Иосиф Сталин абы и бий 
нэхъыщхьэ щыхъуар а унэцIэр щIэту 1912 
гъэм «Марксизмэмрэ лъэпкъ Iуэхумрэ» 
тхыгъэр къытрыригъэдза иужькIэу къы-
щIэкIынущ. Сыбырым икIуэсыкIыжу 
Швей царием къыщыхута иужь игъэхьэ-
зыра а тхыгъэр Лениным хуабжьу игу ири-
хьат икIи и жагъуэ хъуат Урысейм щи-
гъэзэжам аргуэру жандармхэм зэра-
пэщIэхуар.

Мазае революцэр 1917 гъэм текIуа иужь 
гъатхэпэм Сталиныр Сыбырым, мэлы-
жьыхьым Лениныр Швейцарием, накъы-
гъэм Троцкэр США-м къикIыжащ. Троц-
кэр фокIадэ мазэм Петросоветым и 
унафэщIу хах. ИкIи занщIэу жыIэн хуейщ 
жэпуэгъуэм Урысейм къыщыхъуахэр абы 
иригъэкIуэкIа лэжьыгъэм куэдкIэ и Iэужьу 
зэрыщытар. Арат «Октябрь революцэм и 
автору» къыщIалъытари. Къэзылъытари 
хэт? Сталинырщ! Властыр зэрытрадзрэ 
зы илъэс щрикъу махуэм ирихьэлIэу 1918 
гъэм абы итхат: «Властыр зэтхъуэкIыным 
дытезыгъэгушхуар ныбжьэгъу Лениныр 
зи пашэ партым и ЦК-рщ. Лениныр Пет-
роград щэхуу щыпсэурт. Жэпуэгъуэм и 
24-м ар Смольнэм ираджащ, зэщIэхъее-
ныгъэр и унафэм щIигъэувэн папщIэ. 
Абы зыхуэгъэхьэзырыным теухуа лэжьы-
гъэ псори зыунэтIар Петроград Советым 
и Iэтащхьэ ныбжьэгъу Троцкэрщ. Шэч 
гуэри къытумыхьэу жыпIэ хъунущ гарни-
зоныр Советым псынщIэу и телъхьэ зэры-
хъуар ныбжьэгъу Троцкэм и закъуэ и 
фIыщIэу».

А псалъэхэр щитха зэманым а тIур 
мызэ-мытIэу зэжьэхэуэну хунэсат. Троц-
кэм бжьыпэр нэхъ иубыдырт. Сталиным 
къилъытэрт къызэрагъэпэщ Дзэ Плъы-
жьым пащтыхь офицерхэр хэгъэ хьэн 
хуэмейуэ, абыхэм дзыхь яхуищIыртэкъы-
ми. Ауэ Троцкэм къигъэувырт зи Iэзагъым-
кIэ сэбэп хъуну апхуэдэхэр къыхэшэн 
 хуейуэ. Иужьрейр текIуащ: зэфIагъэува 
Дзэ Плъыжьым и унафэщI курытхэм я 
процент 43-м нэсыр империем къулыкъу 
хуэзыщIа офицерхэу къыщIидзащ. 
Апхуэдэ Iэджи щыIащ, ауэ нэхъыбэу щIы-
зэныкъуэкъур Лениным къы кIэлъыкIуэу 
властым етIуанэ увыпIэр щаубыдынырт. 
Вождыр лIа иужь, а тIум я кум дэлъ 
бэнэныгъэр гуащIэ хъуащ. Иджы ахэр 
лIэн-къэнэну зыхущIэкъур вождыгъэр 
зыIэрагъэхьэнырт. ГурыIуэгъуэт мыщи-
тIыр зы гъуэм зэримызэгъэнур: тIум языр 
текIуэтын хуейт. Мыбдеж нэхъ лъэщу 
къыщыщIэкIащ Сталиныр. Нэхъапэм 
Троцкэм и телъхьэу щыта Зиновьевымрэ 
Каменевымрэ езым и лъэныкъуэ къищI-
ри, Сталиным 1925 гъэм Троцкэм дзэм и 
уна фэщIым и къулыкъур щхьэщихащ, 
1926 гъэм ВКП (б)-м и ЦК-м и Политбю-
ром хигъэкIащ, 1929 гъэм къэралыр иб-
гынэн    хуей хъуащ:  ар япэщIыкIэ Тыркум, 
иужькIэ Мексикэ жыжьэм къыщыхутащ. 
Ауэрэ Бухариныр здигъэIэпыкъури, и бий 
хъужа Зиновьевымрэ Каменевымрэ Iуи-
хащ, итIанэ и чэзур къэсащ Бухаринми. 
Сталиныр и закъуэ къэнащ…

АрщхьэкIэ Леви, и цIэм зэрыхуэфащэу, 
ас лъэныгуу къыщIэкIащ: ар щыувыIа-
къым хамэ щIыпIэм. СССР-м и вожды-
щIэм игъэузу къепIэстхъырт, тхылъхэр 
зыр зым кIэлъыкIуэу къыдигъэкIырт, 
езым и акъылэгъу цIыхухэм я зэгухьэ-
ныгъэхэр къэралхэм къыщызэригъэ-
пэщырт. Ар кIуэ пэтми нэхъ шынагъуэ     
хъурт. Сталиным ар куэдрэ ишэчащ, ауэ 
«Ягъэ кIуэда революцэ» тхылъыр къыдэ-
кIа иужь къыщиудащ…

1940 гъэм шыщхьэуIум и 20-м лъэпкъ-
кIэ испан икIи НКВД-м и агент Меркадер 
Рамон мыл зэракъутэ уадэшхуэкIэ еуащ 
«Сталин» тхылъым елэжьу бгъэдэс Троц-
кий Лев и щхьэм. Сталиным и бий къа-
рухэм я унэтIакIуэр етIуанэ махуэм лIащ. 
Апхуэдэ щIыкIэкIэ ар хъуащ нимытхыса 
тхылъым и лIыхъужь нэхъыщхьэм иукIы-
жа цIыху. ЖытIэнщи, а тхылъым гузэ-
рыдзэ зыщIа Троцкэм Сталиныр мыхьэ-
нэншэу къыщигъэлъагъуэрт: «гунэфу», 
«акъыл жьажьэу», «псэлъэкIэ имыщIэу», 
н.къ. Ар апхуэдэу зэрыщымытар гурыIуэ-
гъуэщ хэт и дежкIи.

… Сыту пIэрэт, Троцкэр текIуамэ, 
 СССР-м къыпэплъэнур? ЗыкIи нэхъыфI-
тэкъым. Властышхуэ щыIэщIэлъа пIалъэ 
кIэщIым абы зыкъигъэлъэгъуащ егъэ-
леяуэ гущIэгъуншэу. Зы щапхъэ закъуэ: 
зэгуэр шынэу къикIуэта полкым тезыру 
трилъхьат абы хэт дэтхэнэ… епщIанэри 
яукIыну. НэгъуэщI дымылъыхъуэми хъуну 
ди гугъэщ. ЗыщIэхъуэпсар дзэм и бжьым 
щIэту цIы хухэр щагъэпщылI къэрал 
зэтриухуэнырт. ЗыкIи нэхъыфIтэкъым. 
Аращ Сталиныр лIа иужькIи щIамы-
гъэзэхуэжари…

НаIуэу зэрыщытщи, къэралым и нэIэ 
зытет IуэхущIапIэм щылажьэ дэтхэнэми 
зыгъэпсэхугъуэ мазэ ират, и улахуэри 
къыхуэнэжу. АрщхьэкIэ куэдыр щы-
гъуазэкъым а зыгъэпсэхугъуэхэри зэ-
рызэ хуэ мыдэм. Абы къыхэкIыу яIэ-
рыхьэ улахуэхэри зэщхьэщокI. Сыт 
апхуэдэу щIыщытыр?

IЭЩIАГЪЭЛIХЭМ къызэрыдгурагъэ-
Iуам кIэ, зыгъэпсэхугъуэ мазэм хуагъазэ 
ахъшэр зэлъытар абы лэжьэгъуэ махуэу 
хэтыр зыхуэдизырщ. Псалъэм и хьэтыр-
кIэ, мы гъэм и щIышылэм цIыхухэр зэры-
лэжьар махуэ 17 къудейщ. Абы къыхэкIыу 
илъэсыщIэ махуэхэм зи зыгъэпсэхугъуэ 
пIалъэр щIызыгъуахэм яIэрыхьар нэхъ 
мащIэщ. АрщхьэкIэ шыщхьэуIу дызы-
хуэкIуэм цIыхухэр лэжьэнущ махуэ 23-кIэ. 
Абы къыхэкIыу а мазэм зыгъэпсэхуакIуэ 

кIуэхэм нэхъыбэ яIэрыхьэнущ. Апхуэдэу 
ахъшэ и лъэныкъуэкIэ нэхъ къозэгъ жэп-
уэгъуэм зыгъэпсэхуакIуэ укIуэнри. Абы 
лэжьэгъуэ махуэ 22-рэ хеубыдэ. Бадзэуэ-
гъуэм, фокIадэм, щэкIуэгъуэм, дыгъэ-
гъазэм ящыщу дэтхэнэми лэжьэгъуэ ма-
хуэ 21-рэ яхуозэ. Илъэс къэс ахъшэ и 
лъэныкъуэкIэ зыгъэпсэхуакIуэ укIуэну     
нэхъ къыщемызэгъыр мазаемрэ накъы-
гъэмрэщ.

ЗэрыгурыIуэгъуэщи, ахъшэр нэхъыбэ-
нущ, ар улахуэхэм щыхагъэхъуа зэманым 
ирихьэлIэмэ. Апхуэдэ дыдэу мыхьэнэ 
иIэщ зыгъэпсэхугъуэм щыщIадзэну ма-
хуэми. Псом нэхърэ нэхъ къезэгъыр 
блыщхьэм кIуэнырщ. Аращи, IэнатIэ Iут-
хэр зыхэдэн яIэщ.

Къэбэрдей-Балъкъэрым 
футболымкIэ и чемпионатым 
и гуп нэхъыщхьэм зи чэзу 
зэIущIэхэр щекIуэкIащ. Псом 
ящхьэу мыбы къыхэгъэщып-
хъэр япэ увыпIэр зыIыгъа 
Алътуд и «Искра» гупыр 2:1 
бжыгъэкIэ «Тэрчым» япэу хи-
гъащIэу бжьыпэр зэриубы-
дарщ. Абы иужькIэ коман-
дитIщ зыри зытемыкIуауэ 
къэ нэжыр - тэрчдэсхэмрэ 
абы хэм къакIэлъыкIуэ Псы-
нэ дахэ и «Родник»-мрэщ. Ар 
и хьэрхуэрэгъу нэхъыщхьэм 
нэхърэ зыкIэ нэхъ мащIэщ 
зэрыджэгуар.

Адрей зэIущIэхэм уахэплъэ-
мэ, гурыIуэгъуащэкъым «Кэн-
жэм» и джэгукIэр - бжыгъэ-
шхуэкIэ зытекIуэнури и унэ 
щыджэгуу хэзыгъэщIэнури 
къэщIэгъуейщ. Иужь зэIущIэм 
1:0 бжыгъэкIэ «Малкэр» къы-
текIуащ.

«Спартак-Д» ныбжьыщIэ ко-
мандэр бжыгъэшхуэкIэ - 6:0-у - 
Псыгуэнсум зэрытекIуам, зэIу-
щIэ къэс ику иту топищым 
нэблагъэ хьэрхуэрэгъухэм я 
гъуэм зэрыдигъэкIым фIым 
ущегъэгугъ. Республикэм и ко-

«Тэрчым»
бжьыпэр

еубыд
мандэ пашэм и ныбжьыщIэхэр, 
топ нэхъыбэ дэгъэкIынымкIэ 
«Родник»-м и гъусэу ещанэ 
увыпIэм щытщ, «Искра»-мрэ 
«Шагъдиймрэ» яужькIэ.

Щыгъуазэ фыхуэтщIынщ 
зэIущIэхэм къарикIуа бжы-
гъэхэм: «Родник» (Псынэдахэ) 
- «Шагъдий» (Зеикъуэ) - 3:2, 
«Имран» (Бахъсэн) - «Ислъэ-
мей» (Ислъэмей») - 1:5, «Кэн-
жэ» (Кэнжэ) – «Малкэ» (Мал-
кэ) - 0:1, «ЛогоВАЗ» - «Акъ-
бащ» (Акъбащ) - 2:2, «Спар-
так-Д» - «Псыгуэнсу» 
(Псы гуэнсу) - 6:0, «Тэрч» (Тэрч) 
- «Искра» (Алътуд) - 2:1, «Шэр-
джэс» (Шэджэм) - «Урыху» - 
2:3. 

ШАФИЙ  Аслъэн.

ЩIыуэпс



ЗэуапIэм Iумытахэм зэрахьа лIыгъэр

    Сабийхэр
шынагъуэншагъэм хуаущий


